
Сүлеймен Ғ. 

Намыс туын биік ұстаса екен 
       2009 жылы Италияның Милан қаласында өткен әлем чемпионатындағы сәтсіздіктен кейін еліміздің бокс саласында біраз өзгерістер болды. Ұлттық құраманы бірер жыл баптаған Дамир Буданбеков қызметінен кетіп, оның орнына жас маман Мырзағали Айтжанов келді.Кезінде жастар арасында КСРО және Еуропа чемпионы атанған ол бапкерлік кәсіпте де елеулі табыстарға жетті. Мырзағалидің төл шәкірті Еркебұлан Шынәлиев Бейжің Олимпиадасында қола медальді иеленсе, Біржан Жақыпов әлем чемпионатының жүлдегері атанды. Өзі біраз жыл республикамыздың бас командасында жаттықтырушы болды. Қазақстан бокс федерациясының басшылары Айтжановтың еңбегін елеп, оның біліктілігіне еш күмән келтірмей, 2009 жылдың соңында ұлттық құраманың тізгінін ұстатты. 

     Дәл қазір "Мырзағали Айтжанов артылған сенімді ақтады немесе ақтамады" деп кесіп айтуға әлі ерте. Өйткені былтыр боксшыларымыз бірқатар халықаралық турнирлерге қатысумен шектелді. Айтулы жарыстарда қоржынымызға түрлі-түсті медальдар көптеп түсті. Кейбір жерлестеріміз шаршы алаңда жасындай жарқылдап, өздерінің мықтылығын мойындатты. Оны мойындаймыз.  2010 жылдың соңында жазғы Азия ойындарының алауы тұтанып, Қытайдың Гуанжоу қаласында өткен бәсекеде де Қазақ елі құрамасы табысты өнер көрсетті. С.Сейфуллин атындағы Қазақ агротехникалық университетінің  2 курс студенті Данияр Елеусінов пен Серік Сәпиев бас жүлдені олжаласа, Біржан Жақыпов пен Иван Дычко күміс медальді мойындарына ілді. Ал Данабек Сужанов қолаға қол созды. 
     Иә, сары құрлықтың барлық беткеұстар былғары қолғап шеберлері бас қосқан жарыста командалық есепте озық үш мемлекеттің қатарынан көріну жақсы нәтиже екені даусыз. Алайда боксшылардың орасан зор табысына көз үйреніп қалғаны соншалық, қазақ жанкүйерлерін тек Олимпиада ойындары мен әлем чемпионаттарындағы көрсеткіштер ғана қанағаттандырады. 
     2011 жылы бокстан Қазақстан ұлттық құрамасын көптеген байрақты бәсекелер күтіп тұр. Мәселен, 14-21 ақпан аралығында Алматы қаласында ел чемпионаты өтеді. Естеріңізге сала кетейік, айтулы дода Алатау баурайында осыдан жеті жыл бұрын ұйымдастырылған болатын. 2004 жылдың қараша айында Мемлекеттік цирктің ғимаратында жанкүйерлер небір керемет жекпе-жектердің куәсі болып, үйді-үйлеріне мәз-мәйрам болып тарасқаны есімізде. 
     Былтырғы Қазақстан чемпионаты Астанада өтті. Ол тосын оқиғаларға толы жарыс болды. "Олай" деп кесіп айтуымыздың себебі мынада: Қазақстан чемпионаттарында негізінде көптен бері көзге түсіп жүрген, бұған дейін бірнеше рет елішілік жарыстарда жеңімпаз және жүлдегер атанған, халықаралық аренада ел намысын қорғаған боксшылар топ жаратыны баршаға мәлім. Тосын нәтижелер ары кеткенде тек екі-үш салмақта тіркелетін. Бұл жолғы бәсекелер 11 салмақ бойынша өтсе, соның екеуінде ғана бұрындары ерлер арасындағы ел чемпионатында бас жүлде алған жігіттердің бағы жанды. Олар - 2008 жылы Таразда топ жарған Данабек Сужанов (75 келі) және 2009 жылы Қостанайда қарсылас шыдатпаған Иван Дычко (+91 келі). Оған 2008 жылғы жарыстың күміс жүлдегері Жан Кособуцкийді (91 келі) қосыңыз. Қалған чемпиондар - кілең жастар еді. Ілияс Сүлейменов (48 келі), Данияр Төлегенов (54 келі), Аслан Мұқанов (57 келі), С.Сейфуллин атындағы Қазақ агротехникалық университетінің 2- курс студенті Данияр Елеусінов (64 келі) және Алмат Серімов (81 келі) сынды боксшылар кезінде жастар арасындағы жарыстарда дара талантымен оқшауланғанымен, ересектер дуына алғаш түсті. Ал Мирас Жақыпов (51 келі), Айдар Әмірзақов (60 келі) және Манат Өмірзақовтың (69 келі) бұған дейін жасындай жарқылдаған кездері есімізде жоқ. Сөйтіп, Астанадағы ел чемпионаты көптеген дарынды жастарды танытқан жарыс болды. Бұл күндері: "Былтырғы жылы чемпиондық тұғырға көтерілген жігіттер өз табыстарының кездейсоқ еместігін Алматы рингінде толығымен дәлелдей ала ма, әлде олардың орнын басқалар баса ма?" деген сауал көпшілікті толғандыруда. 
     Алматыда жалауы желбірейтін Қазақстан чемпионатының қорытындысы бойынша ұлттық құрама жасақталады. Еліміздің бас командасы сапына енгендерді биыл көптеген байрақты бәсекелер күтіп тұр. Солардың арасындағы ең негізгісі - 16 қыркүйек пен 1 қазан аралығында Әзірбайжанның астанасы Баку қаласындағы әлем чемпионаты. Міне, дәл сол кезде қазақтың қайсар ұлдары 2009 жылғы Миландағы сәтсіздіктің кездейсоқтық екеніне дәл көпшіліктің көзін жеткізуге тиіспіз. 
     Мырзағали Айтжановтың шәкірттері үшін тағы бір үлкен сынақ - Азия чемпионаты. Айтулы жарыстың жалауы қараша айында желбірейді. Бір айта кетерлігі, сары құрлық өкілдерінің қай елде бас қосатыны әлі анықталған жоқ. Одан бөлек, боксшылар Болгария (16-21 ақпан), Чехия (9-14 наурыз), Қытай (2-10 сәуір), Армения (5-11 сәуір), Түркия (6-11 сәуір), Ресей (10-15 сәуір, Махачкала (18-24 тамыз), Грозный (22-26 қазан, Калининград), Польша (20-25 сәуір), Хорватия (11-16 мамыр), Куба (20-25 мамыр) және Финляндия (13-18 қазан) мемлекеттерінде ұйымдастырылатын аса ірі халықаралық турнирлерге қатысады. 
     Қазақ елінде де бірқатар дүбірлі додалар өтеді. Солардың арасындағы ең негізгілері - Асқар Құлыбаев (29 наурыз - 4 сәуір, Орал), Исатай Тайманов пен Махамбет Өтемісов (24-30 сәуір, Атырау), Сағадат Нұрмағамбетов (8-13 мамыр), Серік Қонақбаев (18-23 мамыр), Шоқыр Бөлтекұлы (17-23 тамыз, Ақтау), Ескендір Хасанов (күз айлары, Алматы), Қаракөз Әбдәлиев (17-23 қазан, Шымкент), Ғалым Жарылғапов (18-23 желтоқсан, Қарағанды) сынды Алаштың әйгілі азаматтарына арналған турнирлер. Сондай-ақ отандық боксшылар бірқатар матчтық кездесулер, Мұнайлы елдер арасындағы әлем чемпионаты, Қазақстан Республикасының Президенті мен АИБА президентінің жүлдесі үшін жарыстарға қатысуды көздеп отыр. 
     Жылдың басынан аяғына дейін елімізде және шетелдерде бірқатар оқу-жаттығу жиындары ұйымдастырылды. Боксшылар Алматы, Чехово (Ресей), Гавана (Куба), Центнево (Польша), Шучинск, Ыстықкөл (Қырғызстан) және Ақбұлақта өздерінің даярлықтарын пысықтайды. 
Жоғарыда біз өз оқырмандарымызды ұлттық құрама командасының күнтізбелік жоспарымен таныстырдық. Одан бөлек, әйелдер, жастар мен жасөспірімдер арасындағы толып жатқан маңызды бәсекелер мен халықаралық турнирлер бар. Жерлестеріміз солардың барлығына қатысады. Осы орайда Қазақ елінің қалың жанкүйерлердің бір ғана тілеуі бар. Гүрзі жұдырықты жігіттеріміз қай елде, қандай жарыста бақ сынаса да, намыс туын биік ұстаса екен.

